
SAMINOR
Marita Melhus ja Ann Ragnhild Broderstad

Tjoahkkájgæsos 
SAMINOR-guoradallam la Sáme varresvuoda dutkama guovdátja ájnnasamos dutkam-
prosjækta ja akta dajs ájnnasamos gáldojs mij guosská máhttuj sáme ja nuorttalijvuona 
åbbålasj álmmuga varresvuoda ja iellemdile birra. Badjásasj álggoálmmukperspektijvva 
dahká SAMINOR sierralágásj dáhtábáŋŋkan sihke nasjåvnålasj ja rijkajgasskasasj dásen.

SAMINOR tjadáduvvá guovlojn gånnå edna sáme årru. Måttijn suohkanijn la aj stuorra 
guojna álmmuk. SAMINOR-dutkamav máhttá gålmå oajvvesuorggáj juohket: Rubbmelasj 
varresvuohta, mentála varresvuohta ja varresvuodadievnastusáj fálaldagá álmmugij.

Dálátjij la SAMINOR dáhtájt tjoahkkim guovten ájggudagán, SAMINOR 1 jagijt 2003–
2004 ja SAMINOR 2 jagijn 2012–2014. SAMINOR 1 tjadáduváj Álmmukvarresvuoda 

instituhta siegen madi SAMINOR 2 tjadáduváj Sáme varresvuoda dutkama guovdátjis 
aktu. Dálla plániduvvá ådå dáhtátjoahkkim, SAMINOR 3, gånnå vijdedip geografijjalasj 
guovlov váj buorebut gåbttjå guojna, merrasáme ja oarjjelsáme årromguovlojt. Vuostasj 
oassen SAMINOR 3, tjadáduvvá kvalitatijva ságájdahttemguoradallam mij gåvvit mij 
álmmuga ietjas mielas la guoskavasj mij guosská sijá varresvuohtaj ja rijbbamij ja majt 
varresvuodaguoradallam sijá guovlon bierri vuorodit.

SAMINOR-dutkambåhtusa li moaddásijda ávkken: sáme álmmugij ja álmmugij ietján, 
Sámediggáj, suohkanijda ja fylkajda, nasjåvnålasj oajválattjajda ja varresvuoda barggijda. 
Duodden doajmmá SAMINOR “EU-kontroallan” juohkka ájnna oassálasste varresvuodas.

Gå gåvvit álmmuga varresvuodav, de máhttá SAMINOR viehkken liehket váj hieret ieh-
pevarresvuodav ja buoret varresvuoda dievnastusáj fálaldagáv álmmugij mijá moattebelak 
nuorttalamos rijkkaoasen.

Álggo
Gå Sáme varresvuoda dutkama guovdásj (SSHF) ásaduváj jagen 2001 de sjattaj guovdátja 
dahkamus åttjudit dutkamvuododum máhtov Vuona sámij varresvuoda- ja iellemdile birra. 
Váj galgajma dáv sebrudakdahkamusáv ållidit, de dárbahijma ådå dutkamdáhtájt åttjudit. Dát 
lij duogátjin gå Varresvuohta- ja iellemdilleguoradallam guovlojn sáme ja dáttja álmmugijn - 
SAMINOR ásaduváj. SAMINOR la SSHF:a slávggáháksa ja la maŋemus lågijt jagijt læhkám 
akta dajs ájnnasamos gáldojs gå galggap diehtet varresvuoda ja iellemdile birra sihke sáme ja 
åbbålasj nuorttalijvuona álmmugin. Guoradallam la sierraláhkáj hiebaduvvam váj oadtjop 
buorep máhtov sámij varresvuoda ja iellemdile birra. Dán álggoálmmukvuojno diehti la 
SAMINOR sierralágásj dáhtábáŋŋka sihke nasjåvnålasj ja rijkajgasskasasj dásen. Vájku 
SAMINOR sierraláhkáj vuorot sáme álmmugav, de la guoradallam aj viehkken váj oadtju 
máhtudagáv ålles moattetjerdak álmmuga birra mij ienemusát årru smáv bájkijn nuorttan. 

SAMINOR la álmmuga varresvuodaguoradallam mij gåvvit vádáfaktåvråjt, skihpudagájt 
ja iellemdilev ja la viehkken váj åttjut dutkamvuododum máhtov duon dán vidjura birra 
mij guosská varresvuohtaj ja iellemdilláj. Varresvuohta ja iellemdille ij la juoga mij la 
stádes ájge badjel, lehkus dal aktugasj ulmutjin jali álmmugin åbbålattjat. Danen la ájnas 
álmmuga varresvuodav tjuovvot ájge badjel. Dat la sivvan manen SAMINOR tjoahkki ådå 
dáhtájt ietjas varresvuoda regisstarij suláj juohkka lågåt jage. Navti máhtti dutke guoradal-
lat jus skihpudagáj oabllom ja faktåvrå ma vájkkudi riskav skihppát li rievddam. Duodden 
la dárbbo guoradallat ådå ássjijt ma ælla åvddåla gåvviduvvam.

Geografijjalasj guovlo
Jus galggá javllat juojddá sáme álmmuga varresvuoda dile birra, de hæhttu vuostatjin 
diehtet gudi li sáme ja gåggu årru. Dat la gássjel gå e gávnnu nasjåvnålasj regisstara diedoj 

viesádij tjerdalasj duogátja birra. Ij la má ávkken guoradallat álmmugav geografijjalasj 
guovlon gånnå li dåssju nágin gallegasj sáme. Dat ij lim vaddet makkirak diedojt sáme 
álmmuga varresvuoda birra. Danen anijma histåvrålasj gáldojt ja bájkálasj máhtov gávnatjit 
guovlojt gånnå sáme li dålutjis juo årrum, åvddål biejajma jåhtuj SAMINOR. Ájnnasamos 
gálldo lij duoddegatjálvisá sáme ja guojna duogátja birra majt gatjádallin vissa guovlojn 
Sáltoduoddara nuorttalin 1970 álmmuklåhkåma aktijvuodan. Mierreduváj SAMINOR 
galgaj dættodit guovlojt gånnå vuordij binnemusát 5 % álmmugis lidjin sáme máttojs. 
Gå gatjádin tjerdalasjvuoda birra álmmuklåhkåmin dåssju muhtem vissa sajijn nuorttan, 
de dát gálldo ittjij máhte oarjjelsámeguovlon aneduvvat. Dáppe hæhttuj de bájke máhtov 
adnet váj gávnaj gånnå sáme årrun. Gájka viesáda vissa áldarjuohkusijn mierredum guov-
lojn gåhtjoduvvin sæbrrat, vájku dal makkir tjerdalasj duogásj siján lij.

SAMINOR 1 ja SAMINOR 2
Dálátjij la SAMINOR dáhtájt tjoahkkim guovten ájggudagán. SAMINOR 1 tjadáduváj jagijt 
2003–2004 ja SAMINOR 2 jagijn 2012–2014. SAMINOR 2 li guokta sierra oase majt gåhtju-
dip SAMINOR 2 – gatjálvissjiebmáguoradallam ja SAMINOR 2 – klinihkalasj guoradallam. 
Tjoahkkáj la de SAMINOR gålmmå iesjguhtik dáhtátjoahkke, akta SAMINOR 1 ja guokta 
SAMINOR 2. Tabellan 1 vuojná dáj dáhtátjoaggemij birra. Oassálasstemprosænnta målsoj 
dáhtátjoahkkimij gaskan, valla aj suohkanis suohkanij. Duola degu målsoj oassálasstem 
suohkanij gaskan SAMINOR 2 klinihkalasj guoradallamin 42 % gitta 64 %. Ienep nissuna 
gå ålmmå oassálasstin, ja madi vuorrasabbo sjaddin, dadi ienebut oassálasstin. Dárkkelis 
diedo dan gålmå dáhtátjoahkke birra li gåvvidum gålmån artihkkalin (1-3).

SAMINOR 1 tjadáduváj lahka aktisasjbarggon Álmmukvarresvuodainstituhtajn ja dallusj 
Stáhta varresvuodaguoradallamijn, mij tjadádij tsåhke- ja varraváreguoradallamijt lándav 
miehtáj. Guoradallamin lidjin gatjálvissjiemá, oanegis klinihkalasj guoradallam ja var-
raåtsålvisá. Klinihkalasj mihttima tjadáduvvin bussajn ma manádin suohkanis nubbáj. 
SAMINOR 1 lidjin tjoahkkáj 24 suohkana, valla gudán suohkanin dåssju nágin guovlo, 
gånnå diedij sáme årru, guoradaláduvá. Gájka álldarin 30 ja 36–78/79 jage gåhtjoduvvin.

Sáme varresvuoda dutkama guovdásj iesj plánij ja tjadádij SAMINOR 2, váni viehkev 
ánodimes avtastik. Stáhta varresvuodaguoradallama lij hiejtedum, bussa vuobdedum ja 
Álmmukvarresvuoda instituhtta ittjij desti dákkir dárkkelis tsåhke- ja varraváreguoradal-
lamijt tjadáda. Rudáj vánesvuoda diehti ejma máhte tjadádit klinihkalasj guoradallamijt 
sæmmi vijdes guovlon degu SAMINOR 1. Danen tjadáduváj SAMINOR 2 guovten lávkken. 
Lávkke 1, gåhtjodum SAMINOR 2 – gatjálvissjiebmáguoradallam, lidjin da sæmmi suoh-
kana degu SAMINOR 1, ja Oarjje-Várjjaga duodden. Gájka álldarin 18–69 jage dáj suoh-
kanijn gåhtjoduvvin gatjálvissjiemáv vásstedit.

SAMINOR 1 SAMINOR 2
Gatjálvissjiebmá- 
guoradallam

SAMINOR 2
Klinihkalasj 
guoradallam

Jage 2003–2004 2012 2012–2014

Áldar 30, 36–78/79 jage 18–69 jage 40–79 jage

Galles gåhtjoduvvin 27 987 43 245 12 455

Galles oassálasstin 16 865 (60 %) 11 600 (27 %) 6 004 (48 %)

Galla suohkana 24 25 10

Gåktu 
tjoahkkiduvvin 
dáhtá

Gatjálvissjiebmá
Klinihkalasj guoradallam
Varraåtsålvisá

Gatjálvissjiebmá Gatjálvissjiebmá
Klinihkalasj 
guoradallam
Varraåtsålvisá

Suohkana 
Finnmárkon

Kárásjjåhkå, Guovddagæjnno, Dætno, 
Unjárgga, Porsáŋŋgo, Davvesijdda, 
Láhppe, Sválesnuorre, Áltá

Degu  
SAMINOR 1, 
Oarjjelij- 
Várjjaga  
duodden

Kárásjjåhkå, 
Guovdda- 
gæjnno, Dætno, 
Unjárgga, 
Porsáŋŋgo

Suohkana 
Råmsån

Ivggo, Omasvuodna, Gájvuodna, 
Návuodna, Loabák, Skáne (dálla 
oassen Dielldanuores)

Degu  
SAMINOR 1

Ivggo,  
Omasvuodna, 
Gájvuodna, 
Skáne (dálla 
oassen  
Dielldanuores)

Suohkana 
Nordlándan

Evenássje, Divtasvuodna (dálla juoge-
dum Hábmera ja Narvijka gaskan) ja 
oase Narvijkas (Áravuobme-bijrra), 
Árbårdde (Árbårdde-bijrra) ja Grane 
(Májjájávrre-bijrra) 

Degu  
SAMINOR 1

Evenássje 

Suohkana 
Trøndelágan

Raavrhvijka ja oase Namsskoganis 
(Trones ja Furuly guovlo), Snåasa 
(Vinje-bijrra) ja Røros (Brekken-bijrra)

Degu  
SAMINOR 1

Ij aktak

 Tabælla 1: Diedo SAMINOR gålmå dáhtátjoahkkij birra. 

Diedo gatjálvissjiemás ælla nuohkása jus galggá ålles vásstádusáv álmmuga varresvuoda-
dile birra. Dárbaj aj objektijva klinihkasj mihttimijt. Danen gåhtjoduváj álmmuk állda-
rin 40–79 lågen suohkanin klinihkalasj guoradallamij masi aj gulluj ådå gatjálvissjiebmá. 
Dáv oasev SAMINOR 2 guoradallamis gåhtjodip SAMINOR 2 – klinihkalasj guoradallam. 
Dáhtáj tjoahkkidattijn gåhtjoduváj guoradallam Varresvuoda- ja iellemdilleguoradallam. 
Dán guoradallamin lij dåssju nuorttasáme guovllo, ja gájka sáme ieneplåhkosuohkana 
lidjin fáron. Gájka da lågev suohkana lidjin åvddåla oassálasstám sihke SAMINOR 1 ja 
SAMINOR 2 – gatjálvissjiebmáguoradallamin. Nágina li oassálasstám moatten guoradalla-
min, madi iehtjáda vas dåssju åvtån.

SAMINOR 1 ja 2 suohkana li kártan gåvvusin 1. Divnajn dájn suohkanijn la moattetjerda-
lasj álmmuk sáme ja dáttja ja moatten sajen aj guojna álmmugijn. 

Gåvos 1: SAMINOR 1 ja 2 suohkana.

Tjerdalasjvuohta
Nuorttalamos Vuonarijkka la buolvaj tjadá læhkám guovllo gånnå gålmmå álmmuga li æjvva-
lam, gånnå sáme, dáttja ja guojna li viessum ja årrum buohtalakkoj, ietjasa kultuvraj, gielaj ja 
iellemvuogij. Nágina javlli sij li duot ja dát, madi viehka moattes dåbddi ietjasa sihke sábmen, 
guojnnan ja ládden/rivggon. Gå ep máhte diehtet gudi li sáme ja gudi ælla, de SAMINOR 
oassálasstijs gatjádip tjerdalasjvuoda ja giela birra gatjálvissjiemán. Juohkka avta duogen la 
ietjas tjerdalasjvuodav definierit. Dát tjuovvu ILO-konvensjåvnåv 169 álggoálmmugij ja mád-
doálmmugij birra iesjrádálasj stáhtajn, artihkal 1 tjuorgga 2, gånnå tjuodtju ietjas identifisierit 
álggoálmmugin jali máddoálmmugin la vuodulasj gájbbádus gå mierret makkir juohkusijda 
konvensjåvnnå guosská (4). Gájka SAMINOR gatjálvissjiemájn li da sæmmi tjerdalasjvuoda- ja 
giellagatjálvisá (gåvos 2). Gatjálvisá gåbttji sijddagielav, tjerdalasjvuodav ja gåktu ietjas definieri.

Dájt gatjálvisájt máhttá duon dán láhkáj adnet váj juohká juohkusav duola degu sáme- ja 
rivggo/ládde-juohkusij. Ij la buorre diehtet gudi li sáme ja gudi ælla. Nágin dutke válljiji 
dættodit gielav, madi iehtjáda vas ietjas identifisierimav dættodi, majt iesj ájádallá ietjas 
birra. Gå moaddásijn la sihke sáme, guojna ja rivggo/ládde duogásj gåvvit sebrudagáv ja 
dan álmmugav, valla dat la dutkijda tjuolmman.

Nuorttagievlle 

Fáron SAMINOR 1 
+ SAMINOR 2 (1. lávkke) 
+ SAMINOR 2 (2. lávkke) 
Fáron SAMINOR 1 
+ SAMINOR 2 (1. lávkke) 
Fáron SAMINOR 2 (1. lávkke) 

Tjuoldedum 
SAMINOR 1 ja 2 suohkana

Gåvos 2: SAMINOR tjerdalasjvuoda gatjálvisá.

Dutkamtiemá
Diedo varresvuoda ja iellemdile birra tjoahkkiduvvi gatjálvissjiemájs, klinihkalasj miht-
timijs degu alludahka, dæddo ja varradæddo ja varraåtsålvisájs. Tjoahkkáj li dá stuorra 
dáhtátjoahkke massta dutke bessi viedtjat majt dárbahi. Dálátjij li vargga 60 diedalasj artih-
kkala tjáledum SAMINOR dáhtáj milta, ja dálátjij li 10 dåktårgráda tjáledum. Moatte lágásj 
tiemá li guoskaduvvam, nágina dajs dán ávvudallamgirjátjin åvddån biejaduvvi. Ienemus 
SAMINOR-dutkam gullu gålmå oajvvefáddaj:

Rubbmelasj varresvuohta ja faktåvrå ma rubbmelasj varresvuohtaj vájkkudi.
SAMINOR:a oajvvedæddo li stuorra iellemvuohkeskihpudagá diabetes mellitus (såhkårdá-
vdda) ja tsåhke- ja varravárreskihpudagá (duola degu tsåhkegæsádahka, tsåhkehávve, 
vuojŋŋamvahák ja alla varradæddo). Ájnas vájkkudimfaktåvrå li duola degu suovastibme, 
biebmo ja rubbmelasj labudallam. Buojddudahka, varradæddo ja buojddeståffa varán li 
varresvuoda indikatåvrå buojkulvisá ma máhtti subtsastit juojddá riska birra skihppát. 
SAMINOR gåvvit aj guhkálasj báktjasijt, mij la dábálamos sivvan guhkesájggásasj skih-
pagáhtomij ja sáhtusvuohtaj Vuonan.

Mentála varresvuohta ja faktåvrå ma mentála varresvuohtaj vájkkudi
SAMINOR edna dættov biedjá mentála varresvuodavájvij dutkamij. Buojkulvissaj 
symptåvmå tjanádum balluj/depresjåvnnåj, post-travmalasj stræssaj, bårråmgássjelis-
vuohtaj ja iesjsårmmimhálluj. Ájnas vájkkudimfaktåvrå li vahágahttem, bargodisvuohta, 
givsedibme ja badjelgæhttjam, valla aj faktåvrå ma máhtti nannit mentála varresvuodav, 
degu buorre aktijvuoda familjajn ja rádnaj.

Varresvuoda fálaldahka álmmugij
Sáme álmmugij riektá avtaárvvusasj varresvuodadievnastusájda lij akta oajvvesivájs gå Sáme var-
resvuoda dutkama guovdásj ja SAMINOR álgaduvvin. Danen li SAMINOR-gatjálvissjiemájn 
gatjálvisá: man álu dåktåra lusi maná, jus la skihppijvieson læhkám ja man dudálasj la varres-
vuodadievnastusáj fálaldagájn ja giehtadallamijn mav oattjo. Gielalasj gássjelisvuoda varresvuo-
dadievnastusájn ja dålkkumdievnastus sámegielak pasientajda la aj tiebmán.

Gænna la ávkke SAMINOR-båhtusijs?
Moadda iesjguhtiklágásj juohkusijn ja ájnegis ulmutjijn la ávkke SAMINOR dutkambåh-
tusijs, ja galggap náginav sijájs dáppe nammadit.

Oassálasste iesj
SAMINOR-oassálasste viehkedi diedoj ma li ållu dárbulattja jus galggap máhttet vásstedit 
gåktu varresvuoda dille la jur sijá suohkanin ja váj galggá gávnnat makkir faktåvrå skih-
pudagájda vájkkudi. Duodden la SAMINOR varresvuoda guoradallam juohkka oassálasstes 
- muhtem lágásj “EU-kontroalla” varresvuodas. Sij gudi klinihkalasj guoradallamijt tjadádi, 
oadtju diehtet jus dárbahi ballat oadtjomis vissa skihpudagájt, degu diabiehtav. Juohkka 
oassálasste oadtju indivijdalasj vásstádusáv vissa mihttimijda, duola degu dætto, varradætto 
ja muhtem varraåtsålvisanalijsa birra. Jus mihttima li ålggolin dav mij aneduvvá dábálat-
tjan varres ulmutjijda, de oassálasste gåhtjoduvvá dåktåra milta mannat váj dárkkelappot 
guoradaláduvvá. Navti máhttá SAMINOR viehkken váj nágin skihpudagájt árrat ájttsá.

Sáme ja álmmuk ietján
SAMINOR gájbbet dutkamprosjevta ma adni dáhtájt SAMINOR:as galggi tjielggasit 
ávkken guoradaládum guovloj álmmugij ja/jali sámijda. Gájbbedip aj dutkambåhtusa al- 
moduvvi iehtjádijda gå dåssju dutkáj iesj. Danen la gaskostibme ájnas oassen dutkam- 
bargos. Dábálamos la dutkambåhtusa almoduvvi ieŋŋilsgiellaj rijkajgasskasasj magasijnajn  
ja åvddånbuvteduvvi diedalasj konferánsajn ietjá dutkijda. Sæmmi ájnas la jut båhtusa 
almoduvvi álmmugij ja sierraláhkáj oassálasstijda gudi li viehkedam diedoj dutkamij. 
Nuorttalij-Vuonan ja sámij gaskan li viehka ednagit iehpedam dutkamav, sierraláhkáj 
varresvuoda dutkamav. Dáv iehpedimev máhttá tjielggit åvdep dutkamis dakkir ájges gå 
sámijt adnin álbben sosialdarwinismalasj vuojno milta. Buojkulvissan dasi li oajvveskáltjoj 
mihttima ma juohkin ulmutjijt juohkusijda oajve háme milta. Danen la udnásj varresvuoda 

dutkijn sierralágásj åvdåsvásstádus jut mijá dutkambarggo le etihkalattjat dågålasj ja jut 
máhtto boahtá ruopptot dan álmmugij mav la dutkam. 

SAMINOR biedjá ållo dættov rappårtåj, kronihkaj ja ietjá bivnosdiedulasj tevstaj almodib-
máj ja lip aj dahkam sierra SAMINOR-blåkkav mijá næhttabielen www.saminor.no (5-7). 
SAMINOR-næhttabielen li aj oanegis tjielggidusá gájka dutkamprosjevtajda ma li dáhtájt 
oadtjum SAMINOR:as, navti váj agev galggá liehket rabásvuohta mij guosská diededib-
máj masi dáhtá aneduvvi. Gájka dutke aloduvvi sahtediedalasj artihkkalijt tjálátjit, degu 
dán ávvudimgirje kapihttala, álmmuktjåhkanimij ja muodugasj dáhpádusájn lågådallat ja 
sebrudakdágástallamij oassálasstet.

Sámedigge
SAMINOR tjadáduvvá lahka aktisasjbarggon Sámedikkijn. Sámedigge barggá avtaárv-
vusasj varresvuodadievnastusá åvdås sáme álmmugij mij sáme gielas ja kultuvras álggá. 
Sámedigge dættot varresvuodadievnastusá sámijda galggi tsieggiduvvat duodastum 
máhttuj sáme álmmuga varresvuoda ja iellemdile birra aktan makkir faktåvrå varres-
vuohtaj vájkkudi. Danen la Sámedigge ájnas ævtoj bukte gå máhttorájge galggi dievde-
duvvat, ja buorre ságastallamij baktu Sámedikkijn ja sáme bájkij, oadtju SAMINOR ájnas 
bagádallamav makkir tiemá bierriji vuoroduvvat gå dáhtájt tjoahkkip. 

Suohkana ja fylka 
Álmmukvarresvuohtalága milta galggi suohkana ja fylkkasuohkana nuohkásav diehtet 
ietjas álmmuga varresvuoda dile birra, ja aj daj buorre ja nievrep faktåvråj birra ma máhtti 
dási vájkkudit. SAMINOR la ájnas viehkken váj suohkana ja fylkkasuohkana galggi nahkat 

Gåvå: SSHF, UiT

http://www.saminor.no

dáv gájbbádusáv ållidit. Divna lågev suohkana ma lidjin fáron klinihkalasj guoradallamin 
SAMINOR 2 oadtjun rappårtåjt tjuoldedum båhtusij jur sijá viesádij birra (5). Duodden 
tjadáduvvin álmmuktjåhkanime ja tjåhkanime politihkkárij ja varresvuoda jådediddjij 
juohkka ájnna siebrre suohkanijn. SAMINOR-jådediddje ja ietjá dutke álu oassálassti tjåh-
kanimijda suohkanij gånnå subtsastip majt lip SAMINOR-guoradallamin gávnnam.

Nasjåvnålasj oajválattja
SAMINOR álu guládallá Varresvuodadirektoráhtajn ja Varresvuohta- ja huksodeparte-
mentajn. SAMINOR la ietjá departementajda aj ávkken, SAMINOR la læhkám viehkken 
duola degu dutkambåhtusij Mánáj-, nuoraj- ja familljadirektoráhta máhttoportállaj nehtan 
dásseárvo ja iellemdile birra.

Varresvuoda bargge
SAMINOR la varresvuohta- ja sosialbarggijda máhttobáŋŋkan ja viehket duola degu váj 
oadtju diehtet ienebut duola degu skihpudagáj oablloma birra, varresvuoda dievnastusáj 
dárbo birra ja makkir varresvuoda indikatåvrå vájkkudi álmmuga varresvuohtaj nuorttan. 
Navti SAMINOR buktá ienep dádjadusáv duogátja birra ja båhtusa dassta gå sáme li dåhk-
kiduvvam álggoálmmugin Vuonan.

Ådåsit dáhtájt tjoahkkit: SAMINOR 3
SAMINOR 1 ja 2 li viehkedam ienep diedoj sáme ja nuorttalijvuona álmmuga varresvuoda 
birra, valla dárbaj álmmukvarresvuoda profijlav ájge badjel tjuovvolit. Danen dálla plánip 
ådå dáhtátjoahkkimav – SAMINOR 3.

Moattetjerdalasj moattebelakvuohta Sámen merkaj dárbaj gehtjadit vijdes geografijjalasj 
guovlov váj máhttá ájttsat vejulasj sieradusájt tjerdalasj juohkusij gaskan ja guovlos guovlluj. 
SAMINOR 2 – klinihkalasj guoradallam gåbtjåj dåssju lågev suohkana nuorttasáme guovlon 
ja navti danna ælla makkirak diedo julev- ja oarjjelsáme guovloj álmmuga birra. SAMINOR 1  
vattij ienep diedojt dáj juohkusij birra, ja dasi gullujin aj árbbedábálasj guojna årrombájke.  
Dárbaj aj ienep diedojt merrasáme ja oarjjelsáme guovlojs. Danen sihtap SAMINOR 3 
galggá gåbttjåt suláj 40 suohkana Nuortta- ja Gasska-Vuonan, aktan daj guovloj ma åvdebut 
li guoradaládum. Tjoahkkáj ájggop dal gåhttjot suláj 80 000 ulmutja sebratjit.

SAMINOR la dálátjij dættodam ållessjattugijt. Ietjá guoradallama li tjadáduvvam nuoraj 
gaskan, valla dá guoradallama li juogu de boarrása, vájlluji diedojt tjerdalasjvuoda birra jali 
dajn li ilá binná oassálasste. Danen sihtap dáhtájt tjoahkkit mánáj ja nuoraj gaskan mánáj- 
ja nuorajskåvlåjn – Nuorra SAMINOR – mij galggá tjadáduvvat dajn sæmmi geografijjalasj 
oasen degu ållessjattugij oasse SAMINOR 3.

SAMINOR 3 galggá tjadáduvvat navti váj oassálasste bessi fáron mierredit ja ienep dut-
kamvuogij gå åvddåla. Ájnas la ahte dutkam la álmmugij ávkken. Danen galggap vuostatjin 
dahkat kvalitatijva guoradalle ságájdahttemguoradallamav. Gåhttjop ulmutjijt duot dát 
guovlos oassálastátjit, juogu de aktugasj ságájdahttemin jali juogosságájdahttemin 5–6 
iehtjádij siegen, nav gåhtjodum fokusjuogosságájdahttem. Ságájdahttemguoradallamin la 
sæmmi ulmme degu SAMINOR ietján, namálattjat ahte galggap bessat diehtet ienebut var-
resvuoda birra moattetjerdalasj guovlojn nuorttalamos fylkajn. Ságájdahttemguoradallam 
galggá åtsådit majt álmmuk iesj miejnni la ájnas sijá varresvuoda ja iellemdile gáktuj ja 
majt sijá mielas varresvuodaguoradallam sijá årromguovlon bierri dættodit. Galggap adnet 
båhtusijt ságájdahttemguoradallamis váj dahkap ájn buorep ja ienep guoskavasj gatjálvisájt 
stuorra varresvuohta- ja iellemdilleguoradallamij SAMINOR 3, mij galggá tjuovvot sæmmi 
hámev degu SAMINOR 1 ja 2; gatjádallamsjiemá, klinihkalasj mihttima ja varraåtsålvisá. 
Navti gáhttip álmmuk iesj bæssá fáron definierit makkir dutkamgatjálvisá galggi dætto-
duvvat. SAMINOR 3 galggá aj åttjudit addnejuohkusav váj álmmugav sebradahttá pro- 
sjevta åvddånibmáj ja tjadádibmáj. Tabellan 2 lip vuosedam da gålmmå dáhtátjoahkkima 
ma aktan sjaddi SAMINOR 3. Kártta gåvvusin 2 vuoset plánidum geografijjalasj guovlov.

Kvalitatijva ságáj-
dahttemguoradallam

Klinihkalasj  
guoradallam

Nuorra SAMINOR

Suláj makkir jagijn 2021–2022 2023–2025 2023–2025

Áldar 18 jage ja vuorrasabbo 40–79 jage 5. ja 9. klássa

Galles gåhtjodum Suláj 100 Suláj 80 000 Suláj 3500

Galla suohkana Binnemusát 40 Binnemusát 40

Gåktu 
tjoahkkiduvvin 
dáhtá

Fokusjuogossá- 
gájdahttema
Individuála  
ságájdahttema

Gatjálvissjiebmá
Klinihkalasj  
guoradallam
Varraåtsålvisá

Gatjálvissjiebmá
Klinihkalasj  
guoradallam
Varraåtsålvisá

Suohkana 
Råmsån ja 
Finnmárkon

Vardø, Tjáhtjesuoloj, Hammerfæssta,  
Guovddagæjnno, Áltá, Láhppe, Hasvijkka,  
Sválesnuorre, Måsøddjo, Nuorttakáppa, 
Porsáŋŋgo, Kárásjjåhkå, Davvesijdda, Gaŋŋga- 
vijkka, Beralváhke, Dædno, Unjárgga, 
Báhtsavuodna, Oarjjelij-Várjjaga, Dielldanuorre, 
Rivtak, Loabák, Sálák, Oarjjelijrájsá, Ivggo,  
Omasvuodna, Gájvuodna, Skiervvá, Rájsá, 
Návuodna, ( jali nágin bijra ådå Sáttjá suohkanin)

Suohkana 
Nordlándan

Narvijkka (Áravuobme/Vassdálle, Bjerkvijkka, 
Bálák, Gásluokta), Grane (Májjájávrre), Árbårdde 
(Árbårdde), Hábmer, Evenássje

Suohkana 
Trøndelágan

Namsos, Røros (Brekken), Snåasa (Vinje), Raarvi-
jkka, Namsskogan (Trones/Furuly), Høylánnda

Tabælla 2: Diedo SAMINOR gålmmå dáhtátjoahkkij birra.

Plánidum suohkana

Dåssju nágin guovlo

Ålles suohkana

SAMINOR 3

Figur 3. Kommuner planlagt inkludert i SAMINOR 3. © Senter for samisk helseforskning

Gåvos 3: Suohkana majt ájggop gehtjadit SAMINOR 3 guoradallamin.

Tjoahkkájgæsos
SAMINOR la akta dajs ájnnasamos gáldojs mij guosská máhttuj sáme ja nuorttalijvuona 
åbbålasj álmmuga varresvuoda ja iellemdile birra. Gå gåvvit álmmuga varresvuodav,  
de máhttá SAMINOR viehkken liehket váj hieret iehpevarresvuodav ja buoret varresvuoda 
dievnastusáj fálaldagáv álmmugij mijá nuorttalamos rijkkaoasen. SAMINOR-dutkambåhtusa 
li ávkken sihke álmmugij, varresvuoda barggijda, Sámediggáj, suohkanijda, fylkkasuohkanijda 
ja nasjåvnålasj oajválattjajda.

SAMINOR 3 la dálla álggemin. Mijá moattetjerdalasj sebrudahka nuorttalin dárbaj ienep 
máhtov váj máhttá vásstedit ållu álkkes gatjálvisájda degu “mij vaddá buorre varresvuodav ja 
buorre iellemav?” ja “gåktu la nuorttavuonagij moattetjerdalasj álmmuga varresvuohta ja iel-
lemdille?” Diehtep suohkana ja fylkkasuohkana dárbahi ja åtsådi dáv máhtov, ja diehtep sihke 
Sámedigge, Varresvuohta- ja huksodepartemænnta ja sáme ja ietjá varresvuoda fáhkabargge 
sihti ienep máhtojt ma li dutkama nali tsieggidum. Dasi máhttá SAMINOR 3 viehkedit.

SAMINOR:a vuodogierge li mijá oassálasste. Oassálasste li dævddám guhka gatjádal-
lamsjiemájt manna muhtem mudduj lidjin gássjelis gatjálvisá, mihttidum ja viehkkidum 
ja li varraåtsålvisáv vaddám. Sijá viehke dagi – ij lim sjaddat makkirak dutkam. Danen 
gijttep gájkajt gudi dálátjij li oassálasstám SAMINOR guoradallamijda ja sávvap moattes 
oassálassti gå SAMINOR 3 álggá.

